
Arweiniad Ymarferol – 
Targed 3: 
Masnach Deg

Eglwys Bresbyteraidd Cymru
Polisi Amgylcheddol
“Fel Eglwys rydym wedi ymrwymo i ofalu am greadigaeth Duw, 
drwy fuddsoddi’n fwriadol i leihau ein hôl-troed carbon, drwy 
gynyddu ailgylchu, lleihau gwastraff, a gwella effeithlonrwydd ein 
defnydd o adnoddau naturiol y byd.”



Mae ein taflen bolisi yn cynnwys 9 pwynt bwled ar gyfer eglwysi lleol, pob un yn darparu targed 
inni weithio tuag ato. Mae’r aweinlyfr yma’n delio â tharged 3.   

Targed 3: defnyddio (a gwerthu) nwddau Masnach Deg a lleol yn ein cartrefi a’n heglwysi.

MASNACH DEG neu FASNACHU’N DEG?

Beth ydy’r gwahaniaeth? A oes unrhyw wahaniaeth?  

System o safonau ac ardystio rhyngwladol ydy Masnach Deg lle mae cynhyrchwyr a phrynwyr yn 
cytuno i gynnal rhai safonau sylfaenol ac isafswm taliadau ac yn gyfnewid, caiff eu cynnyrch eu 
labelu â Nod Masnach Deg Sefydliad Masnach Deg.

Mae masnachu’n deg, ar y llaw arall, yn golygu bod rhywbeth wedi’i fasnachu’n deg, yn aml y tu 
hwnt i’r safonau sylfaenol  a osodir gan Masnach Deg.

Mae cynnyrch Masnach Deg i’w hadnabod yn rhwydd trwy’r logo yma, sy’n ei gwneud hi’n hawdd 
canfod nwyddau wrth siopa a wynebu dewis amrywiol. Roedd Traidcraft yn arloeswr yn y mudiad 
i geisio sicrhau bod pobl yn cael eu talu’n deg am eu gwaith, boed ym maes cynhyrchu bwyd neu 
wrth lunio eitemau crefft.
Dechreuodd y cwmni ym 1979, gyda’r enw’n adlewyrchu ei fod yn rhoi ‘AID in TRADE’, ac yn cefnogi’r 
fasnach honno, yn hytrach na chynnig rhoddion byrdymor.

Dechreuodd bron pob cynnyrch Masnach Deg gyda Traidcraft, a bu’r cwmni’n allweddol wrth 
sefydlu’r Sefydliad Masnach Deg yn 1992. Yn anffodus, gyda thristwch mawr y cafwyd gwybod fod 
Traidcraft fel cwmni wedi rhoi’r gorau i fasnachu ac aeth i ddwylo’r gweinyddwyr ar ddechrau 2023.

Felly beth allwn ni ei wneud fel eglwysi ac fel unigolion?
Mae’r ateb yn amlwg y dylen ni geisio prynu nwyddau Masnach Deg pryd bynnag y bo modd. 
Cyn i Traidcraft gau, roedd llawer o eglwysi’n gwerthu eu cynnyrch a oedd yn ffordd hawdd i’w 
haelodau a’r eglwys ei hun gael nwyddau Masnach Deg. Roedd hyn yn ein galluogi i fod yn sicr bod 
unrhyw arian a wariwyd ganddon ni’n cael ei ddefnyddio i hybu cyfiawnder, ac i gefnogi Traidcraft 
Exchange, sef rhan elusennol y cwmni. Hyd yn hyn, dydy hi ddim yn ymddangos bod dewis arall 
ymarferol i’r gwasanaeth a ddarperir gan Traidcraft i eglwysi a sefydliadau eraill.

Mae’r rhan fwyaf ohonon ni bellach yn siopa mewn archfarchnadoedd, er y gall siopa mewn siopau 
lleol llai fod yn ffordd o’u cefnogi i gael safon byw foddhaol. Gall siop lysiau a chigyddion lleol 
ddarparu nwyddau nsydd heb orfod teithio cannoedd o filltiroedd i’n cyrraedd, a thrwy hynny 
leihau allyriadau carbon.

O ran yr archfarchnadoedd - mae’r rhan fwyaf bellach yn stocio nwyddau Masnach Deg, ond mae 
rhai yn well nag eraill.

Mae te a choffi eu brand eu hunain i gyd yn rhai Masnach Deg yn y Co-Op, Waitrose, Sainsbury’s a 
Marks and Spencer, yn ogystal â’r bananas. Dydy’r rhan fwyaf o’r rhain ddimyn ddrytach na’r rhai 
sydd ddim yn Fasnach Deg mewn archfarchnadoedd eraill.

Mae siocled gyda’r logo Masnach Deg ar gael yn gynyddol, ond mae rhai brandiau wedi cael eu 
beirniadu am ddefnyddio ychydig bach o siocled Masnach Deg yn eu bariau yn unig, a dal i allu 
defnyddio’r logo. Mae Divine a Green and Blacks yn gwmnïau ag enw da, fel y mae eraill. Mae gan 
Aldi a Lidl fariau 100g am brisiau rhesymol iawn. Cliciwch ar y ddolen ganlynol i gael syniad o’r 
ystod lawn o nwyddau Masnach Deg, a’r siopau a’r arfarchnadoedd sy’n eu cyflenwi.

https://www.fairtrade.org.uk/buying-fairtrade

Rydyn ni’n wynebu dewisiadau bob dydd ynglŷn â sut rydyn ni’n gwario ein harian. Does gan bawb 
mo’r moethusrwydd hwn ac mae pris yn dod yn fwyfwy pwysig wrth siopa. Serch hynny, dydy’r 
opsiynau Masnach Deg ddim bob amser yn ddrytach, a gallwn yfed ein te neu goffi a mwynhau ein 
siocled gyda chydwybod glir! 

Cyflwyniad i’r Polisi Amgylcheddol 
a 

Newid Hinsawdd: Y sylfeini  
Gobeithio bod yr holl Eglwysi o fewn i Eglwys Bresbyteraidd Cymru yn ymwybodol o’n Polisi 
Amgylcheddol, (https://www.ebcpcw.cymru/cy/polisi-amgylcheddol/) ond mae bod yn 
berchen ar bolisi yn golygu dim os nad ydyn ni’n ei weithredu’n ymarferol. 

Does dim dwywaith fod y rhan fwyaf o’n cynulleidfaoedd yn cefnogi’r cysyniad o bolisi 
amgylcheddol, ond os na wnawn ninnau ymdrech ymwybodol, gall y polisi hwnnw droi’n 
ddim byd mwy na rhestr o ddyheuadau yn hytrach na chynllun gweithredu. 

Felly, ble wnawn ni ddechrau? Mae swmp anferth o adnoddau ar gael i ddelio â materion 
amgylcheddol, sawl un hyd yn oed yn wedi’u hanelu benodol at eglwysi. Does dim ond rhaid 
ichi edrych  ar ddogfen ein polisi amgylcheddol ac fe welwch restr hir o adnoddau. Mae 
hynny, wrth reswm, yn gymorth mawr, ond gall hynny hefyd gyfrannu at y broblem – gormod 
o wybodaeth, fel camu trwy driog, heb wybod pa ffordd i droi am gyngor. Mae’r dogfennau 
hyn yn anelu at ddod â llawer o’r cyngor hwn ynghyd yn un adnodd, wedi’i deilwra’n benodol 
at fod yn arweiniad ymarferol i’n polisi amgylcheddol ni. 

Rhennir taflen Polisi Amgylcheddol EBC yn dair adran, gan ddarparu targedau amgylcheddol 
ar gyfer: 
•	 Eglwysi lleol 
•	 Henaduriaethau a Chymdeithasfaoedd 
•	 Y Gymanfa Gyffredinol  

Oddi fewn i’r daflen Bolisi ceir 9 datganiad targed i eglwysi lleol, a dyma’r rhai y bydd yr 
Arweiniad Ymarferol hwn yn canolbwyntio arnyn nhw. Dydy’r 9 targed ddim yn hierarchaeth, 
dydyn nhw ddim mewn unrhyw drefn benodol; am y rheswm hyn, mae’r Arweiniad Ymarferol 
i’n Polisi Amgylcheddol yn cael ei gynhyrchu fel cyfres o daflenni unigol, a dyma Targed 3. Y 
gobaith ydy y byddai hyn yn ei gwneud hi’n haws ichi gael hyd i’r arweiniad a geisiwch.  


